
ernalkuntza 

Ordubetean gizonezkoen antzutasuna detektatzen duen testa sortu dute 

ERREDAKZIOA - DONOSTIA 

Gizonezkoen antzutasuna detektatzeko testa jarriko dute salgai datorren astelehenean Erresuma Batuan. Birminghameko Unibertsitateak garatutako testa da, eta Fertell izena jarri diote. Etxean egiteko moduko testa da, eta %95eko fidagarritasuna duela diote. Gizonezkoen hazia aztertzen du, espermatozoideen mugitzeko gaitasuna neurtuz. Ordubete eskasean ematen du emaitza. 
Haurrak izan nahian eta ezinik dabiltzan bikoteentzat tresna aski erabilgarria izango dela pentsatzen dute, arazorik badago berehala jabetu ahal izango baitute bikoteek, eta dagozkien urratsak egiten hasi.Testean hesi antzeko bat gainditu behar izaten dute espermatozoideek, eta horren arabera neurtzen du zer-nolako gaitasuna duten obuluak ernaltzeko. Espermatozoideak ugariak eta mugimendu bizikoak badira marra gorri bat agertzen da. 

Harrera ona 

Testa garatu duten zientzialarien arabera, harrera ona izango du. Izan ere, gero eta ugariagoak dira gizonezkoen artean antzutasun arazoak. Adinean aurrera egin ahala aita izan nahi duten gizonezkoen kopurua ere handitzen ari da, eta horrek dakartza sarritan arazoak. Gizon askori antzutasun arazoak onartzea eta medikuarengana joatea kosta egiten zaiela diote ikertzaileek, eta test honek lehen urratsa egiten lagunduko diela. 

